Салих Батталның “Олы юл буйлап” шигъри повесте “идеологик яктан зарарлы” дип табыла, ә авторны “совет хакимиятенә пычрак атучы” дип гаеплиләр. Әмма С.Баттал бирешми. Әсәрне русчага турыдан-туры тәрҗемә иттерә дә Мәскәүгә, “Новый мир” журналының баш мөхәррире Александр Твардовскийга юллый. Шигъри повесть “Новый мир ” журналында басылып чыга. Үзәк матбугатта хупланганнан соң, поэма турында фикерләр үзгәрә, 1955 елда татарча тулаем басылып чыга. Әлеге әсәр күләмле шигъри текст формасында иҗат ителгән. Автор аны үзе “шигырь белән язылган повесть” дип тәкъдим итә. Димәк, әсәр үзендә лирик һәм эпик төрләрнең үзнчәлекләрен тупларга тиеш була. Билгеле булганча, лирика - әдәбиятның тормышны теге яки бу ситуация-хәлләр тудырган аерым бер халәт, уй, фикер, хис, кичерешләрне тергезү аша сурәтләүче төре [5:65]. Эпик төр исә тормышны җентекләп, төрле яклап күрсәтүче, еш кына кеше, аның язмышы, ул катнашкан, шаһите булган вакыйгалар хакында детальләп хикәяләүче әдәби төр буларак характерлана [5:215].
Әлеге билгеләмәләргә нигезләнгәндә, шигъри повесть лирик төрдән хис-кичерешләр тирәнлеген алырга тиеш, ә эпик төргә хас билгеләрдән вакыйгалылыкка нигезләнә. “Повесть” термины исә түбәндәгечә шәрехләнә: “төп герой тормышындагы берничә охшаш яки каршылыклы хәл, вакыйгалар тезмәсе сурәтләнгән әсәр. Берничә сюжет сызыгы бер үзәк тирәсендә берләшә. Герой яки геройлар язмышы бер катлам кешеләр тормышына хас закончалыкларны күрсәтә” [4:49]. Шигъри повесть та төп герой язмышындагы вакыйгаларны җентекле сурәтләүче тезмә әсәр буларак аңлатыла. Ул, берничә сюжет сызыгын үзәккә алып, чорга хас төп проблемаларны күтәрә. 
“Олы юл буйлап” шигъри повестенда да, повесть жанрына хас булганча, бер шәхес язмышы үзәккә куела. Әсәрнең сюжеты сугыштан бер кулын һәм бер аягын югалтып кайткан Сәфәр белән бәйле вакыйгалардан оеша. Табигать һәм җәмгыять арасындагы каршылык гади сүзләр белән шигъри юлларга күчә. Автор аның кайту вакыйгасын таң образы ярдәмендә җиткерә, шигъри повестьны пейзаж элементы белән башлап җибәрә: /Күптән түгел генә сүнде/ /Кызыл шәфәкъ яктысы,/ /Инде беленә башлады/ /Таң нурының ак төсе/ [2: 5]. Әлеге пейзаж элементының әсәрдәге әһәмиятен билгеләп, Г.Ахунов болай дип яза “....Сызылып аткан җәйге таңны, алтынланып кояш чыгуны кайсы шагыйрь генә җырламаган, кайсы шагыйрь генә табигатьнең уянуын, яңа көн тууын күреп илһамланмаган! Йөз мәртәбә сурәтләнгән, барлык эпитетлары әйтелеп беткән таң картинасын йөз дә беренче мәртәбә сурәтләү шагыйрь өчен җиңел түгел. Шулай булуга карамастан, С.Батталның “Олы юл буйлап” повестендагы таң күренеше беренче юлларыннан ук күңелне кузгатып җибәрә”. [1 129]. Әлеге картинаның әсәрдә үз функциясе бар: чор вакыйгаларына турыдан-туры тәңгәллек үткәрә һәм илдәге иҗтимагый-сәяси вакыйгаларга бәя бирә. Кызыл шәфәкъ яктысы сүнү илдә иске тәртипләрнең юкка чыгуын аңлатса, коммунизм чоры белән бәйләнештә каралган таң образы ил тормышындагы үзгәрешләр, яңа җәмгыять туу белән бәйле үсешкә ишарә итә. 
Шагыйрь Сәфәрнең колхоз председателе Фазыл белән көрәшен тасвирлауга зур урын бирә. Бу көрәш, шәхси каршылыктан үсеп, ил мәнфәгате белән яшәүче һәм үзен генә кайгыртучылар арасындагы тирән конфликт булып кабул ителә башлый. Фазылның яшәү рәвеше үз мәнфәгатьләрен генә кайгыртып яшәүчеләрнең типик сурәтен тудыра. Аның колхоз исеме астында яшеренеп эшләгән гамәлләре үз тормышын яхшырту максатыннан башкарыла. Фазыл өчен колхоз малына кул сузу, кешене рәнҗетү, кешегә яла ягу кебек нәрсәләр берни түгел. Сәфәр мондый яшәешне бөтенләй кире кага, Фазылга каршы ачыктан-ачык көрәш башлый. Әмма моның өчен бик күп тырышырга кирәк була, чөнки авыл кшесе үз сүзен әйтергә куркып тора, астыртын эш итәргә күнеккән. /Ләкин аңламады Сәфәр:/ /Фазылны берәр чатта/ /Тетеп тиргәүчеләр нигә/ /Сөйләми кирәк чакта/ [2: 23]. Автор фикеренчә, җәмгыятьтә Сәфәр кебек кешеләрнең күплеге алгарышка, яңарышка киртә булып тора. Әгәр аларның барысы да, үз сүзләрен әйтергә курыкмыйча, җәмгыятьтәге тискәре күренешләр белән көрәшсәләр, яңа тормыш кору җиңелрәк булыр иде. Фазылның комсыз табигате сеңлесе Зифада да нәфрәт уята. Фазылга хас тискәре сыйфатларны төрле вакыйгаларда, аерым кешеләр бәясендә гел кабатлап, автор аңа булган тискәре мөнәсәбәтне гел үстереп килә. Сәфәр ил өчен, халкы өчен сугышып йөргәндә, сәламәтлеген корбан иткәндә, Фазыл кебекләр рәхәттә, тынычта тук тормыш кичерә һәм моның өчен һич кенә дә вөҗдан газабы кичерми. Автор тарафыннан әлеге каршылыкны җиткерү һәм геройларның яшәешенә бәя бирү өчен каршы кую алымы файдаланыла: Сәфәрнең тоткан кыйбласы “якты” эпитеты белән бирелеп, Фазыл якын күргән караңгы юл фонында карала. Автор уңай заман героен таба алган. Әлеге чагыштыру да авторның төп героен яклавын ачык күрсәтеп тора. “Поэзиянең үзәгендә бүгенге көн борчулары ятарга тиеш”[3: 231] ди яза әдәбият галиме Т.Н. Галиуллин. Һәм бу шулай да. Әсәрдә, үз мәнфәгатьләреннән баш кичеп, ил тормышы белән яшәү идеясе беренче планда тора. 
Әлеге фикер, Сәфәрдән тыш, тагын башка образлар аркылы җиткерелә: Газзә, Мирон, Зифа һ.б. Шулардан Газзә белән булган вакыйгалар, тирән лиризм белән сугарылган хәлдә, кеше кайгысының ил тормышында кечкенә вакыйга булуына җиткерә: /Бирешмә, эш белән юан/ /Көн һәм төн йокламыйча./ /Кайгы чүп үләне кебек,-//Бетми ул утамыйча. / Заһитнең аккан каны //Менә шул җирдә инде. //Синең өмет йолдызың ул //Күктәге йолдыз түгел, / Җир үз йолдыз ул, Газзә,/ /Җирдә син ялгыз түгел/. [2: 13]. Шул рәвшле, автор кайгы-хәсрәтләрне хезмәт ярдәмендә оныту фикерен алга сөрә. Ил масштабларында арым кеше язмышы бик вак бер күренеш булып кала. Шул ук вакытта, С.Баттал Газзәне ниндидер бер җылылык белән тасвирлый, аның язмышын ачып бирүдә, күңел кичерешләрен җиткерүдә сәнгати детальләргә мөрәҗәгать итә: суы китеп ишелгән яр, бушлыкка башын игән бөдрә тал һ.б. Бу әлбәттә язучының ачышы түгел, әмма героеның (Газзәнең) эчке дөньясын ачып бирүдә бу янәшәлек бик мөһим. Әсәрдә хезмәт матурлыгы темасына зур урын бирелә. Әгәр дә югарыда хезмәтнең кайгыны оныттыру чарасы ассызыкланса, Газзә һәм Зифа каршылыгында (алар ике звено бригадиры һәм алар арасында гел яшерен ярыш бара) кешенең матурлыгы – хезмәттә дигән идея җиткерелә. Чынбарлыкны барлык дөреслеге белән тасвирлаган әсәрдә шагыйрь вөҗдан сафлыгы, тормышны пакьләү мотивын куллана. Сәфәрнең аерым кешеләрнең аң-фикерләренә дә, колхоз тормышына да уңай йогынтысы чор әдәбиятына хас уңай герой концепциясе кысаларында карала. Сәфәрга хас сыйфатлар аны характер буларак карарга мөмкинлек бирә. 

Әсәрнең исеме дә автор җиткергән идея кысаларында карала. Олы юл төшенчәсе берничә яссылыкта ачыла. Беренчедән, ул Сәфәр һәм Фазыл алып барган яшәеш юлы булып аңлашыла һәм автор, аның артыннан укучы да, Сәфәр яшәешен яклый. Икенчедән, бу – илне иске яшәештән яңа тормышка илткән юл. Шагыйрьрнең яңа тормышның якты, матур, бәхетле булачагына шиге юк. Гомумән, әсәр идеология таләп иткән хакыйкатьне җиткерә: киләчәк, һичшиксез, матур булачак, аның өчен барлык кешеләр дә ил мәнфәгатен генә уйлап яшәргә тиеш. Әлге корбаннар вакытлы гына, Фазыл төсле, илне артка сөйрәүчеләр барыбер җиңеләчәк. Авторның күбрәк сюжет мәсьәләләре турында фикерләре бирелгән, әсәрнең сәнгатьлелек ягы аксый төшкән. Шулай да ул чор өчен яңалык булып кабул ителә һәм әдәбият үсешендә билгеле бер урын тота.

